
I

Fru Holmsen såg ut som båten var frå-henne-rodd; «forstår Di dette, fru Mühlberg?» sagde ho. Fru Mühlberg var noko forklumsa å sjå. «Sandeli om je kan finne ut av al denne vidløftighet,» svara ho; «je tænker vi forsøker om igjen, je.»

Dei tok det vandesame brevet for seg og freista ein gong til. Fru Holmsen hadde vondt i hovudet, so fru Mühlberg laut lesa; kanskje var ho vel so brevsynt òg, ho, når alt kom ihop; for feitlagd og god og rund som ho der sat var ho ei kjering som hadde vori ute i verdi.

Som vel var heldt vesle Fanny seg roleg; ho sat på sin vanlege plass under det store sybordet attmed stolen til mor si og sauma kjole til Rosalie.

Fru Mühlberg tok til –:

«Exam. juris. Andr. Holmsens fraskilte hustru har henvendt sig til mig med anmodning om at andrage hos Hr. Amtmanden om bistand til, at hendes nævnte mand ved overøvrighedens resolution må blive pålagt at udrede et årligt bidrag til deres fælles barn Fanny, for hvis alder presteattest følger. Dette barn skulde nemlig faderen, ifølge det til grund for deres ægteskabs ophævelse liggende forlig, hvoraf udskrift følger, forsørge ligeså vel som de øvrige børn; men da han intet skridt har gjort til at efterkomme denne pligt, véd moderen, der lever hersteds i fattige kår, ingen anden udvei end at andrage om resolution for et årligt bidrag.

Uagtet jeg anser det tvivlsomt om adgang hertil haves, har jeg dog ikke villet nægte fru Holmsen at tilstille hr. Amtmanden dette andragende, idet dog bemærkes, at hr. Holmsen for tiden antages at opholde sig i Christiania.

Christiansborg byfogedkontor, den 14de dec. 1864.

D. Broch.

Til

Hr. Amtmanden i Oplandenes Amt!»

*

«Sendes Hr. Stiftamtmanden i Christiania til forføining.

Oplandenes Amtskontor, 19 dec. 1864.

I amtmandens fravær

Hj. By.»

*

«Sendes med bilage Christiania Byfoged til forberedende behandling.

Christiania Stift, 30 jan. 1865.

Efter bemyndigelse

J. Knap.»

*

«Sendes Bytjener Engh til vanlig behandling.

Christiania Underfogedkontor, 9 febr. 1865.

For underfogden

Edv. Olafsen.»

*

«Tilbagesendes Hr. Underfogden med oplysning, at angjældende f. t. opholder sig i Christiansborg.

Christiania, 6te marts 1865.

Chr. Engh.»

*

«Tilbagesendes Christiania Stift med ærbødigst henvisning til foranstående.

Christiania Stift, 8de marts 1865.

P. Ramm,
kst.»

*

«Remitteres det ærede Oplandenes Amt.

Christiania Stift, 11te marts 1865.

Efter bemyndigelse

Joh. Knap.»

«Sendes Hr. Byfogden i Christiansborg til meddelelse af sædvanlig oplysning om barnefaderens stilling.

Oplandenes Amtskontor, 15 marts 1865.

Krohn.»

*

«Andr. Holmsen er 39 år gl., ikke militær, arbeidsfør, men for tiden uden fast erhverv.

Jeg vil ikke undlade at tilføie, at det er mig berettet, at han agter at udvandre. Bilagene følge.

Christiansborgs Byfogedkontor, 21de marts 1865.

D. Broch.

*

Til

Hr. Amtmanden i Oplandenes Amt!»

*

«Tilbagesendes Hr. Byfogden i Christiansborg med anmodning om at tilkjendegive fru Holmsen, at amtet efter indholdet af det hoslagte forlig ikke finder, at der er adgang til at tilpligte hendes fraskilte mand noget bidrag til deres barns underholdning.

Oplandenes Amtskontor, 23de marts 1865.

Krohn.»

*

«Sendes med 2 bilage fru Holmsen til underretning.

Christiansborgs Byfogedkontor, 30te marts 1865.

D. Broch.»

– Nei; det vart det same.

Dei tok brevet for seg endå ein gong og studera det endå gløggare. Dei fylgde vegen det hadde gjengi, frå byfuten til amtmannen, frå amtmannen til stiftamtmannen, frå stiftamtmannen til Kristiania byfut, frå Kristiania byfut til by-tenaren, og so attende att: frå by-tenaren til byfuten so til stiftamtmannen, so til amtmannen, so til byfuten, her, so til amtmannen att, so tilbake til byfuten, der det hadde legi i åtte dagar, – og so endeleg hit. Men det nytta kje noko. Det einaste som kom saki ved var dette siste, at der «ikke var adgang til at tilpligte». Ja det er vel det same som at dei ikkje kann tvinge han, det? umsette fru Holmsen. Ja –, fru Mühlberg drog på det; det må vel so vera. Nei men det hadde eg kje trutt lel! – Å, eg visste nok at det vilde gå so, sa fru Holmsen; ho hadde vorti heit um augo. – Eg kann mest ikkje tru det lel, sette fru Mühlberg i; amtmann Krohn, den pene mannen! – Å, dei heng ihop. Byfuten hev talt for amtmannen og amtmannen hev haldi seg til byfuten; det er visst ikkje for inginting, dei hev teki seg gode stundir. – Og han som hev småborn sjølv! – Pytt; hans småborn er væl berga; og so kann det vera det same med andre då, veit du. – Nei sanneleg um eg hadde trutt dette um amtmann Krohn likevel. Eg kann undrast på kva han no vil De skal gjera? – Gå til kassa vel! Kva kjem det honom ved?

Fru Holmsen sette seg til saumen sin med ein rykk; her vart nok ikkje tidir til å liggje på latsida! Ho var dirrande nervøs; det bleike andlitet vart stramt og magert. Og frå nasevengen nedyvi til den eine munnviki teikna det seg ein litin kvass fin strìk, som ingin lenger kunde vera i tvil um; fru Mühlberg såg på den og vart underleg i lag; der hadde den fagre fru Holmsen si fyrste rukke.

– Fru Holmsen sauma ihuga og tett, og tala strævalt og med innsinne. Han –, han –, som ho ikkje vilde nemne, det var greidt at han, som var jurist –; dette «forliket» som han hadde fengi henne til å gå inn på, det kunde ein vìta han hadde skrìvi so, at han kunde koma ifrå det att. Det sagde seg då sjølv. Det vilde ikkje ha vori han elles.

God hjelp fekk han av desse andre juristane òg, kunde ein vìta. Han hadde nok visst å halde seg med dei store, han. Amtmannen sjølv hadde kje haldi seg for god til å drikke champagne hjå skogkongen på Fredheim i den tid; no hjelpte dei honom att. Det var takka og betalt, det.

Dei tvo kvendi var um eit lite grand midt upp-i dei gamle Fredheimssogom. Nei, som det gjekk upp og ned i verdi! Kven skulde no tenkt at «Fredheimsdronningi», ho som for nokre år sidan mest fann det for trongt der ut-på herregarden, – at ho ein gong skulde få det som ho hadde det no! Bu i eit råkaldt, ufjelgt hol til skuggesida; med all si eign nedlæst i ei gamall kiste; frårøva alt, liketil borni sine; – ja for no vart ho vel nøydd til å gjeva Fanny òg frå seg til den … tausi der inn-i Kristiania!

Ho var vel eit låkare menneskje enn andre, med di det skulde gå henne so på tvert. «Nei men kjære fru Holmsen!» Og endå visste ho ikkje anna enn ho hadde vori som folk flest på lag. Mannen sin kunde ho i alle fall tenkje på med godt samvit. Det var nok dei som laut tòla meir av kona si enn han hadde gjort. Og kor som var: frå fyrste tid var det ikkje ho, som hadde klengt seg inn-på honom.

Nei det var nok svært som han var etter Dykk i den tid? sa fru Mühlberg. – Å, det var ikkje med måte! Alle dei rådir som til var, brùka han … – Eg gløymer aldri det De ein gong fortalde: den kvelden etter danselaget, veit De. – Nå, då han kom setjande inn i vogni til meg og fylgde meg heim? Ja det var då, det hende. Han hadde vori etter meg heile kvelden, og lokka og lirka og gjort seg til; og ør og fortryllt var eg; og slik ein ung og urøynd gjentunge som eg den gongen var, so veit De det gjekk vel alltid eit grand innpå meg å sjå dette store lange mannfolket so reint ille farin; ja; so vart det då til det at han fekk som ein halv lovnad, og –! eg skal segja Dykk, han fór fram med slik ein ofse, at han skræmde meg mest! – Det kann eg godt forstå. – Og sidan tedde han seg som festemann; tok imot gratulasjonar og sende ut kort; alle priste meg sæl og misunnte meg; og prestfolket som eg var hjå, dei tottest ha gjort reint eit ovverk, då dei hadde fengi meg so godt gift. Som rimelegt kunde vera! Kven skulde vel tru anna enn at dette måtte gå godt! – So rik som han var ja! – Ja? Og unge raske folk var me båe tvo; og dessutan –, ja han var no reint hugtekin; og eg hadde kje noko serskilt imot han heller, den gongen; det einaste kunde vera dei augo … – Å ja; men det var då kje noko å bry seg um. – Nei. Glad var eg med å få fot under eigi bord òg; for kor godt eg hadde det hjå presten, so veit De korleis det er; den som skal vera både tenestgjente og dotter i huset, so vert det liksom so utrygt. – Å Gud ja. – Men slik er det; ofte når det ser best ut … – Ja det gjeng sjeldan godt, når dei er so for glade i kvarandre. – Nei; det hev eg aldri høyrt. Men kva skulde eg gjera? Når han endeleg vilde, og når alle talde til … – Det var kje anna å gjera enn det De gjorde, fru Holmsen!

– Og so gjekk det då sidan som det kunde, heldt fru Holmsen fram, og ikkje som det skulde. Ja i fyrstningi var alt godt og vel, veit De, – mest altfor vel; han kringsette meg med gåvur; heldt hest og vogn til meg, og stasa meg upp med kjolar og klædningar som var so fine, at eg snaudt kunde gå med slikt her upp-på bondelandet. – Hugsar det nok; hugsar det nok!

Å ja; det kunde vera stuslegt mang ein gong å sitja her halvnaki å kalle, og tenkje på all den stordomen og all den stasen, og vìta at no var det alt ihop spreidt for vêr og vind; kasta ut i grams til kven-som-helst; selt under hamaren for det folk vilde bjode; mest gjevi burt. Måtte kje fru Holmsen tilmed sjå vanlege bondekonur gå og sprikje med kasteplaggi og pynten hennar frå gamall tid, vanlege simple kjeringar, som ikkje hadde draum um kva slikt var verdt; ja visste kje korleis ein skulde brùka det dessmeir! – Fru Mühlberg sukka; det måtte vera harmelegt.

Og det alt for rangskapen og vìtløysa hans; det var snartsagt det verste! Dei kunde ha sìti med det alt ihop den dag idag var, hadde berre han havt godviljen. Men no hadde han sett seg fyri at det skulde gå vrangt. Fekk han det ikkje i alle måtar som han vilde, so vart han ustyrleg, og so bar han seg åt som han var vìtlaus. Det var honom alt eitt; berre han kunde få stelt det so at ho kom ned i rådløysa. Og det fekk han.

Ja stakkar, sukka fru Mühlberg; arme seg ut, det fekk han til gagns! – Å ja; når ein legg seg um det so. Slikt hundeleven som det no tok til med på Fredheim, med drykk og dus og kortspél og alle dørir opne både natt og dag, det var so aldri noko folk hev høyrt maken. All den andre styggedomen er det ikkje rødande um. Er det sant som folk segjer, so var der ikkje ei gjente på ei mil i kring som fekk vera i fred for han; og i Kristiania hadde han deim gangande i flokkar. – «Er bare halvparten sandt –; stygt var det i alle fall!»

– Og endå, sa fru Holmsen, var eg tòlsam i lengste laget og fann meg i meir enn nokon trur; ja, det veit Gud, at hadde det berre vori noko rim i det, so skulde eg –; eg er då vel kje verre å koma til rettes med enn anna folk? – Eg trur ikkje mange hadde tòlt det De hev tòlt, fru Holmsen. – Det var mange som hadde imot meg av di eg vilde skiljast. Og det kann eg kje segja noko um; det var nok ikkje som det skulde vera. Men eg undrast på kva eg skulde ha gjort? Eg kunde då kje gå der og vente til han hadde teki livet av meg. Og som han var i dei tidir, reint halvgalin av ilske og drykk, so kunde ingin vìta um det ikkje kunde bli ålvor av det ein dag, helst etter at eg hadde jaga Thea or huset.

– Det var nære på at det skulde vorti ålvor av òg ein gong, veit eg? spurde fru Mühlberg. – Ja den natti då han braut inn sovekammersdøri? Den natti gløymer eg aldri. Eg hadde so vidt somna; so vart eg uppskræmd av eit forfælande brak, og inn kjem han stimande som ein galin mann, blå i andlitet, blodsprengd i augo, – desse stygge ljose augo De veit. Eg var som nòmi av rædsle og fekk nett so vidt mælet upp til eit skrik; so slo han klørne i hovudet på meg so det gjekk hol på nattkappa. No kunde eg gjera som eg vilde! bura han. Anten skulde eg taka Thea heim i huset att, og beda henne um tilgjeving for det eg hadde sagt, eller so skulde eg ikkje sjå sol i morgo! Eg kjende alt den brennheite, sveitte handi trivlande innetter halsen min. Ikkje eit ord kunde eg få fram; det var som strupen snørde seg ihop på meg; eg hadde alt gjevi meg Gud i vald; men so gudskjelov, so kom gardsguten. – Ja det er fælt, alt det De hev lòti gå igjenom, fru Holmsen!

Det bivra um munnen på den unge kona. Men ho tvinga gråten ned att.

Og so hadde eg borni å tenkje på, heldt ho fram. Dersom han på den eine eller andre måten skulde få livet av meg, kor skulde det so gå med deim, stakkar? Eg visste likso godt som dei andre, kor gali det var å skiljast; men der var ingi råd; og torde kje anna. Og endå hadde eg alle imot meg; ingin vilde hjelpe meg. Byfuten vart min uvén for lìvetidi, då eg tvinga han med upp til Thea til å røkje etter … Og presten Brandt! – Ja no skal De få sjå det brevet, han sende meg; der var nok ikkje stor hjelp å få av honom heller.

Fru Holmsen slengde saumen frå seg og gjekk burtåt den gamle blåmåla kista, der ho gøymde på alle leppar og leivingar frå sitt sundsprengde liv. Brevet fann ho i lerken, millom papirbìtar, klutar og gamall hattepynt; so kom ho fram med det og bad fru Mühlberg lesa.

Fru Mühlberg las.

«I anledning af Deres skrivelse af 24de ds, vil jeg ikke undlade at bemærke, at det ikke nytter at anmelde nogen for concubinat, når det ikke kan bevises at de skyldige dele bord og seng med hinanden, hvilken vist ikke er tilfældet med Holmsen og nogen af dem De antager at han lever sammen med. Hvad forresten Maren Rasmusdatter angår –»

– Ja det var òg ei av deim, skaut fru Holmsen inn. – «da har Hans Enersen Østhoug selv opgivet sig som fader for hendes barn–»

– Det hadde han fengi 100 dalar for, ja.

– «og han har begjært lysning for at giftes med pigen. Da ho– hm! forseelser ikke er gjenstand for offentlig påtale, bliver det Deres egen sag derom at træffe Deres forholdsregler. Volds præstegård – Brandt.»

Fru Mühlberg såg upp. Stakkars Dykk, fru Holmsen! sukka ho hjarteleg.

Då kunde kje fru Holmsen meir; ho gav seg yvi i gråt.

– Ja det er ingin som veit, kor vondt det hev vori for meg! jamra ho, med lùmmeduken for andlitet.

Men, lagde ho til, då ho nokolunde hadde vunni seg yvi att, det som hev hendt i dag … at eg ikkje skal få ha Fanny heller hjå meg … det tykkjer eg mest blir det verste.

Fru Mühlberg tagde reint still; ho var ikkje langt frå gråten ho heller.

Aldri i verdi hadde eg gjort det eg gjorde, dersom eg ikkje hadde trutt at eg skulde få ha borni hjå meg, heldt fru Holmsen fram med gråten i halsen. No hev eg lòti sleppe dei tvo, av di eg ikkje fekk hjelp; skal no Fanny òg koma på viddi, so vanskeleg som ho er, og eg bli sitjande att reint åleine …

Gråten kom att, og vart so sterk at Fanny òg lydde etter.

Eg sa det til han dei hundrad gongir, stridgrét fru Holmsen – med meg fær det gå som det kann … men tenk … borni! Ho lagde seg fram yvi bordet og gav seg yvi i gråten; heile den spede kroppen riste.

Fru Mühlberg strauk seg yvi augo og gjorde seg so fast i mælet som råd var: ja det er ille, når dei småe lyt burt; det er nok ingin som kann vera i staden for … far og mor … helst for mor då.

Fanny hadde reist seg upp; ho stod og såg på mor si med forundring.

«Mama ’tygg,» sa ho med eitt. «Mama ’tygg; itte ’klike! Mama ’nil, mama tie pent; itte klike!»

No kom fru Mühlberg òg på gråten. Fru Holmsen var reint kløkt; ho treiv i bråhug den vesle upp-til seg og kysste henne brennande.

Då fru Mühlberg hadde komi seg att, fann ho fram pungen sin og gav Fanny ein sylvskilling. So hugsa ho at ho skulde heim og laga mat.

Den godslege kona hadde vorti so kløkt, at det reint var vondt for henne å få sagt noko. Stakkars fru Holmsen, stakkars Fanny; kor skulde dette til slutten gå?

Sanneleg vilde ho kje sende jomfru Thorsen hit med noko god mat til deim, um ikkje anna, og det trast òg; Gud veit kor det kunde stå til her i huset no, so veik som fru Holmsen i seinare tid hadde vori.

Ja adjø då, fru Holmsen! rette ho seg upp; no må De kje ta det for tungt heller. De veit der må bli ei råd … De fær hugse at der er ein som … ikkje gløymer oss … Og so hugsar De avtala; De må koma og hjelpe meg med vårbunaden; elles vert eg reint upprådd. Adjø då, kjære fru Holmsen! Adjø Fanny; adjø vesle krulltoppen! Det greider seg nok, skal De sjå. Adjø adjø då!

– Fru Holmsen sat og kjælte for Fanny og roa seg etterkvart. Gudskjelov; ho hadde då vénir; ei råd måtte det vel bli. Kva tru det var for ein skilling Fanny hadde fengi? Ein tolvskilling! – Nå, so skulde me då kje turve lìva på jordeple og salt i dag, kor som var. Og etter non kom ho Gamle-Kari; so kunde ein få greide på ymse ting … Ja for um so var, so vart det då vel kje ho, som kom på kassa! Det vart han, – han, som ikkje kunde forsyrgje borni sine. Og fyrr Fanny skulde der inn til denne jomfru Henriksen, fyrr –. Han kunde somenn vera lik-til å koma på kassa til slutt. Det kunde bli plent ein høveleg ende på alt skrytet hans. Og Gamle-Kari, ho visste nok vegen. –

Kunde ein so koma inn til Kristiania og lære kjolesaum –. Jamenn fekk bror Nils hjelpe henne med det; ho fekk gjera ålvor av det og høyre etter. Sidan kunde ho koma i veg og drive stort. «Fru Holmsens Sy-Etablissement», – det vart alltid likare enn å sitja her og snu gamle kjolar.



II

Gamle-Kari hadde visst vegen. Og mange gamle vénir og drikkebrørar av lastehandlar Holmsen sat i fatig-kommissjonen; mot tvo røystir, presten Pukstad og skræddar Evensen, hadde fru Holmsen der fengi eit «bidrag til Fannys opdragelse» på tri dalar månaden.

So kunde ho då få seg hus på ei gjerd. Ei ljos stor stogu med kjøk fekk ho til tvo dalar månaden ut-med bordtuftom ein stad; der var utsyn til gate og sol, og fru Mühlberg hjelpte til med innreidningi, so der vart nokolunde verande. Og no kunde ein då ikkje bli husvill meir. Jamenn var det godt å hava noko visst; og det um det ikkje var so mykje heller.

Det vart ei god tid for fru Holmsen no. Alt gamalt kjendsfolk hugsa henne både med helsingar og anna; ja um det var folk som i Holmsens tid hadde haldi seg frå huset, so tok dei no til å gjera seg kjende. Og underleg nok visste ingin um det som sist var hendt; det vart aldri nemnt noko um dei tri dalane til Fanny. Det var nok eit grand folkeskikk i desse småbyfolki lel, kunde ho skỳna.

Frå Nils, bror sin, fekk ho um ei stund svar på det brevet ho hadde sendt um Kristianiaferdi; og svaret var rett beinsamt.

Nils totte der var vìt i tanken; han vilde hjelpe henne so langt han kunde, både med pengar til syskulen og med hus. Ein leid ting var der: kona hans kjende seg ikkje god til å taka imot Fanny. Endå um dei hadde havt rom kunde ho kje gjera det; ho var veik med helsa og måtte hava ro. Og Fanny var vel ikkje nett so stillfarande av seg no for tidi, kunde han tenkje. Men det måtte vera råd med å få Fanny inn einkvar annan stad for den korte tidi, meinte Nils; og um so var, so kunde fru Holmsen koma når ho vilde.

– Ja sjølvsagt måtte det vera noko i vegen! Dette svaret var i røyndi jamgodt med nei. Kor skulde ein gjera av Fanny, so brysam og leid som ho no var? – Hjå fru Mühlberg? Det måtte vera det einaste. Men no um sùmaren og ut-etter hausten hadde fru Mühlberg nok og meir enn nok med hotellet sitt.

Å nei; det skulde vel bli rådlaust, kunde ho tru. Ho hadde havt det for godt eit bìl; og for det skulde ho no svide. Ho fekk leggje seg i logn til eit anna år. Då vart Fanny større; og då kanskje det kunde jamne seg. Dermed var det året au spillt. Men når det skulde so vera, so fekk ein finne seg i det.

Med stor uhug tok ho til med sùmarsaumen sin. Det var ei trøyst at ho kunde sitja burte hjå folk mykje; det var som tidi gjekk lettare då.

Fanny fylgde med frå hus til hus, når ho elles vilde. Men det var ikkje alle stadir den vesle lika seg; venteleg gjorde dei kje alle stadir like mykje stas av henne. Stundom vart ho då send i veg til sakførar Lehmann eller andre gode kjenningar med den helsingi, at ho «skulde få vera her i dag». Og so snilde var folk, at dei alltid tok imot henne.

Det kom vel noko av at ungen var so løgleg. Sakførar Lehmann fann henne reint makalaus; når han kunde få henne til å syngje eller «preike», fekk den gamle skjemtegauken seg sin beste lått.

Ein av dei stadine der ho lika seg best, var hjå grosserar Johannesen. Der var der tvo mostrar som slost um henne; og ho fekk slikkegodt og sukkerty, so ho mest for-åt seg. Og til leikebror hadde ho han vesle Frits, kjærasten sin. Det var reint løglegt so godt som dei tvo kom til lags. Tenk um det, som no var gaman, kunde bli ålvor ein gong; tenk um det kunde bli eit parfolk av desse ungane! Det kunde vera noko, det, tenkte fru Holmsen.

Um lag jamgamle var dei, runde og digre som rullepylsur, han sjømannsklædd og hjulbeint, ho grå og ljos. Dei heldt seg mest ned-i den store hagen til Johannesen, der kirsebærtréi stod med fennar av kvit blom, og aplane au tok til å bløme og blaga, i kvitt og rosebleikt. Men i blomsengjom lyste symre og nykleband og vårblomar av alle slag, og i dammen siglde andemor med alle sine trill-runde gule ungar. Nære ved, uppe på ein stolpe, var der eit hus, der det budde duvur, snøkvite, stålblåe, glansviolette, forunderleg fagre; berre dei hadde havt so mykje vìt at ho kunde ha fengi klappe deim på ryggen. Det gildaste av alt var leikvollen, der huska og ringane var; der hadde Frits stall til hesten sin au, ein stor hest som gjekk på meiar. Og so hadde han bygningstimber som ein kunde byggje kongsgardar og krigsborgir av; Fanny for sin part lika best å byggje kyrkjur.

Vart det keidt i hagen, so rusla dei ut i byen. Dei gjekk og heldt einannan i hendane og var kjærastfolk. Utanfor krambuglasi stod dei og glodde; Fanny valde ut det ho hadde hug på, og Frits skulde kaupe det åt henne, når han vart stor. Ender og då gjekk han inntil henne og lyfte upp det vesle blåe sløret ho hadde for andlitet og kysste henne; det totte folk var løglegt. Dei stana upp i gata og lo; tenestgjentur og krambukarar stod på troppine og lo; unge frøknir sat attum gardini og smilte og nikka til deim. Det vart gjort ei vise um desse tvo småe kjærastfolk, og den visa vart til ein folkesong i Kristiansborg:


«Å Frits Johannesen, det bustehu’e

ho Fanny Holmsen skal bli hans frue;

og er det laga, so er det likt;

i byens kyrkje dom skal bli vigt’.

Og presten Pukstad skal vi’ dom samen,

og klokkar Eilertsen skal segja amen.

So gjev fru Holmsen ei steik so fin;

men J. Johannesen gjev brennevin!» –



– Det var elles på dei tidir no, at Fanny laut til å lære eitt og anna; og det gav fru Holmsen mangt å tenkje på. Vrang og vill var ungen, med alskyns påfynster og ymist tull; det vart ingin leik å få skikk på henne.

Fru Holmsen byrja med å lære henne Fadervår. Kvar kveld når ho hadde lagt seg, laut ho segja fram, etter fyrisegn av mor si, desse bønine som var so vande å hugse: Fader vår –; helliget vorde –; ho vart arg stundom og sagde nei, men fekk då vita at Gud ikkje likar uskikkelege smågjentur. Og Gud var ein stor Herre som kunde gjera med oss kva han vilde, ja taka livet vårt og etterpå stengje oss inne i ein bakaromn; so Fanny laut agte seg for å erte upp den mannen. Men var ho snild, og glup til å lesa Fadervår, so vilde Gud au vera snild mot henne; for snilde born lika han. Var Fanny ikkje reint i ulag, so lét ho seg segja med dette; helst såg det ut til at ho tok fæla, når mor hennar fortalde um den gloheite bakaromnen.

Det tok til å bli vandt å halde henne burte frå gata og bordtuftine. Ho vilde ut og leike seg. Men fru Holmsen vilde ikkje vìta av det; dotter hennar skulde ikkje vekse upp i lag med alle dei fatig-ungane. Det vart mykje uhugnad av dette, og mykje leidskap. Rådlaust var det å setja forbòdet igjenom strengt au. Vilde ein hava fred ei stund, laut lovi av og til sova. Det kunde vel ikkje vera so fårlegt for ein gong skuld heller. Då visst ikkje no med’ ho var so liti. –

– Det skulde bli eit grand gaman i Kristiansborg lel den sùmaren: ein dverg, «admiral» Picklonomini, kom på si rundreis til byen og synte seg fram. Han «tala» på den store salen i fru Mühlbergs hotel um Napoleon den store; og Fanny fekk vera med å sjå han. Han kom fram på eit stort bord i ei naud-ven mundering; so tala han på noko som skulde vera svensk, og vart vel fagna. Serleg vart Fanny glad i han; og dagen etter måtte mor hennar taka henne med seg til fru Mühlberg, so ho kunde få gjera seg kjend med karen. Og no vart Admiralen på si side so hugtekin i Fanny, at ho måtte vera der ut-etter dagen og leike med’n. Dei skỳna kje målet til kvarandre, men tala saman like godt, og lo saman; og dagen etter måtte Fanny koma att. Enden vart, at Admiralen vilde ha si kleine petite amie med seg på framsyningi næste gong. «Admiralinna» tenkte seg um; svara so ja; og då Admiralen lova Fanny «en mark’e», so lét fru Holmsen det like eins skure.

Det vart ein gild kveld. Upp-å det store bordet stod det eit lite bord, der Admiralen hadde bøkane sine; attmed dette stod det ein barnestol, som òg vanleg var til hans eigi bruk; der sat Fanny no og præsidera. Folk kom i slikt godlag ved dette, at fru Picklonomini våga på og gav heile framsyningi uppatt; då vart salen stappfull. Og moro vart der. Fanny var so upp i vêret at ho sjølv tok til å gjera kunstir, med minur og teikn til folk; og dette vart der slikt gaman av, at Admiralen, som òg laut læ, måtte slutte med tala si, fyrr han var ferdug.

Når Fanny sidan skulde gjera sine småkunstir for folk, hermde ho alltid etter Picklonomini. Og det gjorde ho med klemb: «En ’tor man – en liten man!» deklamera ho; «En liten man, en ’tor man! Men en ’tor man, – mycke liten man, og mycke liten man – mycke ’tor man!» Gamle-Kari lo so tårune rann: «Hå, hå, hå! det klær, det klær, sa grisen, fekk snørliv!»

– Den låke årstid hadde teki til, og det på same måten som vanleg. Det som vart tent i arbeidstidom var ikkje meir enn at det strauk med noko-so-nær etterkvart; dessutan skulde ein hava seg eit plagg so ender og då, og eit par skor, og lite ny pynt til den gamle staskjolen; Fanny skulde hava sitt, ho med; og kom so dei arbeidslause tidine, eller um ein vart sjuk ein gong, so var det svarte matnaudi med same. Og so var det det gamle gnaget då: lìva på jordeple og mjølmat og ei sild att-imillom, slite seg fram med borging, men smått, so det kunde halde ut; og so elles lite på, at det kunde falle ein godbit av so ender og då frå bordet til gamle kjenningar; – å jau, ho kunde den visa no, fru Holmsen.

Og endå var ikkje matnaudi det verste. Det verste var, at tidi fall so lang. Det kunde vera leidt og langsamt å sitja burte hjå framande; ein kjende alltid at ein ikkje høyrde til der; men sitja heime hjå seg sjølv og glo på tome veggir med eit spỳtety i hendane – då vart tidi endelaus reint.

Det såg ikkje ut til at nokon vilde beda henne til seg på landet heller denne sùmaren. Venteleg var det Fanny dei kvidde seg fyri; Fanny var allstad i vegen. So fekk ein sitja her og glo. Hadde det endå vori som i Kristiania, at det kunde vera eitkvart å sjå på gata! men nei då. Ikkje eit menneskje. Det kunde vera ein bonde som kom skranglande ender og då med lortmerri si; men jamenn skulde den vera smånøgd som iddest snu på hovudet etter sliktnoko. Den einaste tidtrøyten ein hadde var då ungen, som masa og sangra og vilde ut; var ho roleg ei stund, so kunde ein vera trygg for at ho hadde funni på noko gali. Fru Holmsen tenkte på den lange sùmaren og kjende seg hugsprengd. Dagane snikte seg fram som makk på ein veg; ein kunde kje sjå at dei kom av flekken.

Det vesle gull-uret som dei hadde kaupt att til henne etter auksjonen, av di det var ervegull, låg i øskja si på bordet og gjekk og gjekk; sjå på det kunde aldri hjelpe. Ho tvinga seg i lange stundir til å halde augo frå det; tenkte på andre ting; på Kristianiaferdi; på framtidi; på middagsmaten; på Gamle-Kari; det vart so lengi at ein kunde bli grå i hovudet av det; – no laut det då vera gjengi ein times tid eller so. Ho såg på klokka. Mange takk. Det var gjengi sekstan minuttar.

Fru Holmsen lagde spỳtetyet frå seg; reiste seg upp; strekte seg; geispa; lagde seg i det opne glaset og såg ut; kanskje kunde gjenta til grannen koma drivande. So vart det eit lite drøs: skulde dei eta snart? Kva skulde dei hava til mat? Hadde Hansemann fengi den fjorde tonni si? Hadde dei høyrt noko frå’n Jens i Amerika? Eller ho gjekk ut og inn frå stogo i kjøken og frå kjøken i stogo att; stelte på eitkvart; vatna blomane; kannhende kunde ein koma på noko, når ein gjekk so og dreiv. Eller um Gamle-Kari kom, og hadde tid, so ein kunde gå til fossen! Og klokka låg i øskja si på bordet og peika og peika på det same og det same, so ein fekk hùg til å taka og kasta ho i golvet og trå på ho.

Sùmetidir gav ho seg reint yvi og sette seg til å storgråte. Når det ikkje var uthaldande, og ein like vel skulde halde ut! Å Gud, å Gud, at ein skulde sitja her og sjå sitt unge liv gå so jammerleg til spilles!

Tidi gjekk skræmeleg fort. År etter år, år etter år; tidi var ein eimbåt som gjekk frå henne; no svinga han um odden; her sat ho etter; var ho ikkje alt 27 år kanskje? Kor lengi var det då att til ho var 30? Inkjevetta. Inkjevetta. Det var berre som å reise seg upp og setja seg ned att.

Og no hadde ho vori enkje i tri år. Tri av dei beste åri burtvavra i berre vas; ikkje ein dag fekk ho sjå att av dei åri, ho; ikkje i all æve. Og her sat ho. Tidi rann og tidi tærde, både på hud og på hùg; ein, tvo, tri var ho ei gamall kjering, som inkje noko menneskje iddest sjå på.

Å han –, han –, skarven, kjeltringen! Dersom ho endå på skikkeleg måte hadde vori enkje; men kven våga seg i lag med ei som var fråskild? ei fråskild kone med tri born?

Og ho som hadde slik hùg til å lìva og vera med. Var det kje det som var ulykka den gongen då ho gifte seg òg? Ho hadde ikkje totst kunna vente lenger … Og no skulde det vera slutt. Slutt utan von, utan hjelp, utan råd. Midt i dei likaste åri.

Å Gud hjelpe henne; tidi gjekk visst fort nok. Både for fort og for seint; ein underleg trolldom. So seint at ein kunde døy av det; men burte fyrr ein visste ord av. Dagen lang som postillboki; året stutt som ein geisp.

Sitja her og surne burt i sine beste år; lìva halvt på nåde og halvt på sveltihel og bu seg på alderdomen, – det var dei vonine ho no hadde å hyggje seg med. Kva var det ho hasta etter? Vart ho ikkje tidsnok gamall? Kvi var det henne so um å gjera å bli av med tidi?

Ho lengta og harma seg so ho fekk hovudverk. Og det var kje denne vanlege verken som ein kunde vaske burt med edik og vatn; det var ein verk so ho kunde gå frå vìtet, ein verk so heileskåli kunde sprengjast sund; og so fylgde det slik ei uro med, slik ein angest; når den pina kom, laut ho åt sengi og berre lata verdi sigle.

Ikkje var ho frisk elles heller. Gud veit –; det var vel det kalde golvet ho hadde havt der ho budde sist. Å den skarven, den skarven; det avåt–!

– Nei; det fekk bli ei råd med den Kristianiaferdi lel. Um ikkje for anna, so for umskiftet. Kunde kje jomfru Henriksen taka Fanny, tru? Berre for dei par månane? Ho som hadde dei tvo andre fyrr? – Fy. Å nei; so vesalt skulde det ikkje bli med henne, at ho skulde tigge seg til noko av mann sin’s frille. Det kunde vera gali nok at tausi hadde Lea og Tom. Men det var då noko som han fekk svara fyri.

Likevel, tanken kom att. Fanny kunde ikkje taka nokon skade av det; og med skammi vart det det same på lag. Kom ho til Kristiania, so kunde ho sidan stelle seg so at ho fekk alle borni heim; kom ho der ikkje, so vart vel borni verande der dei var til dei var reint øydelagde. Nils, broren, turvte ikkje so mykje som vìta um det. Ho kunde finne på eitkvart; han hadde kje noko umgang korkje med Holmsen eller jomfru Henriksen han.

Ho tok dette upp-att og upp-att for seg sjølv so lengi til dess ho ein dag vann seg yvi og skreiv til jomfru Henriksen.

Brevet vart ikkje sendt; ho umrådde seg att, då det kom til stykket. Ho var ikkje god-til å brjote seg so små. Ho fekk heller gjera seg hard og drygje.

Men tidi fall for lang; og ein dag sende ho likevel brevet.

Herre Gud, kva skulde ein stakkar gjera. Den som ikkje hadde råd til å gå rett, so fekk ein krøkje seg; ein fekk heller sjå til å rette seg upp-att sidan.

Ho torde kje drygje til eit anna år. No hadde ho tilbòdet, og no fekk ho taka imot det. Næste år kunde det vera tusund ting i vegen; Nils kunde hava mindre råd; det kunde vera endå låkare med Marie; nei, nytt tilføret med’ det var der; ein annan gong var ein skjelm.

Når alt kom ihop, so var det for borni si skuld ho gjorde det.

